
Nunatta pissarititaanik inuussutissanik nunatta avataanit eqqussunneqartunik 

akimikkut unammillersinnaasunik qanoq ililluta nerinerulernissarput angussin-

naavarput. Nunanik allaniit inuussutissat eqqussorneqartut CO2-mik migutsit-

sinermut akileraarusersorneratigut nunatta iluani inuussutissanik siammaaneq 

akikinnerulersissinnaavarput, aqqutissat allat orniginartut suusinnaappat. 

(Inatsisartunut ilaasortaq Ane Hansen, Inuit Ataqatigiit) 

 

Nunatta pissarititaanik inuussutissanik nerisaqarnerulernissarput pillugu Inuit Ataqatigiin-

neersup Ane Hansen-ip oqallisigisassanngortitaa pillugu Siumumiit ima oqaaseqassuugut. 

 

Oqallisigeqquneqartoq paasilluarparput, tamannami ukiorpassuit ingerlaneranni nunat-

sinni innuttaasut kissaatigiuartuuaat. 

 

Sooq nerisassaatitta nunatta iluani niiverutaanerisa taama kinguarsimatiginerat pissute-

qarpoq ataasiinnaavallaartumik ingerlatsisoqarmat, tassalu kujataani savaateqarfiit kisiisa 

pilersuinerat isigigatsigu. 

 

Siumumiit isumaqarpugut, qeqqani, avannaani kujasinnerusumi avannaanilu avannar-

pasinnerusumi nerisasserivinnik pilersitsinissaq pimoorullugu aallartittariaqaripput. 

 

Aammalu nunatta ilaani tuttut umimmaallu piniartut pisaasa nioqqutissiarilernissaannut 

misissuisariaqartugut, aqqutissallu pitsaanersaraat neqilerivik angalasoq. 

 

Neqileriffik angalasoq, taassuma nioqqutissiassat illoqarfiit ilaannut suliarinniffiusussamut 

ingerlattassavai, tassani igamut ikeriaananngorlugit suliarisassammatigit. 

 

Nalunngilarputtaaq aalisakkat nunani allaneersut annertuumik nunatsinnut pisariaqan-

ngikkaluamik tikisittarivut. 

 

Nunatta pissarititaanik atuinnitta taama appasitsigineranut nammineq sujumanngissu-

serput pissutaammat immitsinnut qiviartariaqalerpugut, namminersulernerup peqqammer-

sup kingunerisariaqalerpaa immitsinnut pilersorsinnaanitta aqqutissiuunnissaa. 

Siumumiit kissaatigaarput imartatsinni inuussutissat aamma sinerissami nunatsinni nerine-

qartartut suulluunniit nunatta iluani niiverutissat ilanngullugit pilersaarusiorneq aallar-

tissasoq. 

 

Oqariartuutip ilaani avataaniik eqqussukkat attuuaneqarnissaat ilaagaluartoq Siumumiit 

aporfittut isigerusunngilarput, neriuutigigatsigu immitsinnut pilersorsinnaanitta qaffariar-

tornerani nammineq tikisittakkatta appariartulernissaat. 

 

Taama naatsumik oqaaseqarluta Naalakkersuisut qinnuigaavut suliamik pilersussamik 

aqqutissiuussisussamik pilersitseqqullugit, qujavugullu oqallisisissiamik pilersitsisumut 

Inatsisartunut ilaasortamut Inuit Ataqatigiinneersumut Ane Hansenimut. 


